
“A poesía é o milagre meirande do mundo”. (Luís Pimentel)

Onte, nunha fermosa mañá do mes de marzo, acabado de festexar o Día Mundial da Poesía, tivemos

a honra de contar coa presenza do profesor e escritor Fuco Paz Souto, autor do libro O xantar dos

remeiros, obra que foi obxecto de lectura para o alumnado presente no faladoiro. Sen dúbida, esta

foi unha situación que todo bo lector desexa sempre: topar de fronte coa persoa que fabulou un

universo creativo paralelo. Convidado polo EDLG polo seu compromiso inmorredoiro coa nosa

lingua,  este  profesor  dos  de  “Raza”,  quen  exerceu  a  docencia  durante  case  toda  a  súa  vida,

impartindo  a  materia  de  Lingua  Galega  e  Literatura,  ofreceu  un  interesante  relatorio  sobre  os

personaxes  da  obra  referenciada,  cunha  descrición  sucinta,  pero  o  suficientemente  informativa

como para que o alumnado puidese contextualizar as intervencións dos mesmos, feitas ao xeito de

poemas con anécdota, isto é, poemas que nos contan algo. Por isto, achegoulle á rapazada un libro

marabillosamente ecléctico, ao conxugar no mesmo poesía, cun verso directo, espido de artificio e

sincero ata medula (tomando emprestadas as palabras do seu fillo, o filólogo David Paz Lafuente,

nun fermoso e sentido limiar  que lle fixo a  un dos seus libros);  para o teatro,  cunhas atinadas

anotacións dignas dunha cámara cinematográfica; e, por suposto, para unha prosa  farturenta, que

vai  dende os  aspectos  biográficos  dos personaxes  do cadro,  referencias históricas,  toponímicas,

patronímicas, …  ata gorentosos pratos da cociña francesa. 

Asemade impartiulles aos mozos e mozas un obradoiro de escrita poética creativa, nunha atmosfera

cordial e lúdica, que volve poñer de manifesto o vello aforismo da “humildade dos grandes”.

Unha hora que voou máis axiña que o veludo dun dente de león, movido por un lene soprido, pero

que  fixo  as  delicias  dun  alumnado  entregado,  que  se  animou  con  espontáneos  e  enxeñosos

acrósticos.

Para rematar un acto tan entrañable, o profesor Fuco Paz Souto deixoulle á rapazada do Eusebio un

agasallo que non ten prezo: adicoulles un poema creado a mantenta para os mozos e mozas, nun

emotivo recitado final.

Muito obrigada, profesor Fuco! Despídome con este saúdo portugués porque os nosos irmáns do sur

achegan  con  esta  fórmula  de  gratitude  un  deber  inescusable,  unha débeda  de  corresponder  ao

servizo recibido, concedéndonos un tempo moi valioso, afastado da súa amada dona Marisús.

